
ՏԱՐԱԾՔ ՀԵՏ ՎԵՐՑՆԵԼՈՒ ԵՎ ԱՄՐԱՑՆԵԼՈՒ ՄԱՍԻՆ

Հիմք ընդունելով «Կառավարչական իրավահարաբերությունների կարգավորման մասին» օրենքի 5-րդ հոդվածի 5-րդ, 6-րդ և 7-րդ մասերը՝ Հայաստանի Հանրապետության կառավարությունը որոշում է.
1. Հայաստանի Հանրապետության սեփականությունը հանդիսացող, Հայաստանի Հանրապետության արդարադատության նախարարության տնօրինության՝ Երևան քաղաքի Զաքիյան 3 հասցեում գտնվող շենքի առաջին հարկի մուտքի՝ դիմացի և աջակողմյան հատվածի տարածքը (այսուհետ՝ Տարածք) հետ վերցնել և ամրացնել Հայաստանի Հանրապետության ոստիկանությանը՝ քաղաքացիների սպասարկման միասնական կենտրոնում անձնագրային ծառայությունների մատուցման գործառույթների իրականացման նպատակով:
2. Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեին՝ սույն որոշման ուժի մեջ մտնելուց հետո՝ 30-օրյա ժամկետում, ապահովել  սույն որոշման 1-ին կետով սահմանված տարածքի չափագրումը և Հայաստանի Հանրապետության արդարադատության նախարարության տնօրինությանը մնացող և Հայաստանի Հանրապետության ոստիկանությանը հանձնվող տարածքների հատակագծերի կազմումը, իսկ անհամապատասխանություններ առաջանալու դեպքում ապահովել նաև ամբողջական տարածքի ճշգրտված մակերեսով գույքային իրավունքների պետական գրանցումը: 
3. Հայաստանի Հանրապետության արդարադատության նախարարին և Հայաստանի Հանրապետության ոստիկանության պետին՝ սույն որոշման ուժի մեջ մտնելուց հետո՝ 30-օրյա ժամկետում, ապահովել սույն որոշման 1-ին կետում նշված տարածքի հանձման-ընդունման աշխատանքների կատարումը՝ հիմք ընդունելով սույն որոշման 2-րդ կետում նշված գործառույթների կատարման արդյունքները:


ՀԻՄՆԱՎՈՐՈՒՄ

1. Ընթացիկ իրավիճակը, իրավական ակտի ընդունման անհրաժեշտությունը

Հայաստանի Հանրապետության կառավարության 2019 թվականի մայիսի 16-ի թիվ 650-Լ որոշմամբ հաստատված «Հայաստանի Հանրապետության կառավարության 2019-2023 թվականների գործունեության միջոցառումների ծրագրի» 63-րդ կետով նախատեսվում է ստեղծել մեկ տարածքում տեղակայված քաղաքացիների սպասարկման կենտրոն, որտեղ դիմողների համար հնարավորություն կստեղծվի «մեկ պատուհանի» սկզբունքով ստանալ ՔԿԱԳ, իրավաբանական անձանց պետական ռեգիստրի և ծառայություններ մատուցող պետական այլ հիմնարկների կողմից մատուցվող ծառայություններ:
Հանրային ծառայությունների մատուցման նշված ծրագիրն ուղղված է Երևան քաղաքում ստեղծելու հանրային ծառայությունների միասնական բազմաոլորտ ժամանակակից տարածք՝ քաղաքացիների բարձր որակի սպասարկման ապահովման, գործունեության թափանցիկության և կոռուպցիոն ռիսկերի նվազման նպատակով:
Ծրագրի կատարման առաջին փուլում նախատեսված է Երևան քաղաքի Վազգեն Սարգսյան 3 հասցեում ստեղծել մեկ վարչական տարածք, որտեղ կտեղակայվեն Արդարադատության, Աշխատանքի և սոցիալական հարցերի նախարարության, Կադաստրի կոմիտեի  և «Բնակչության հատուկ սպասարկում» ՀՈԱԿ-ի ծառայությունները: Միաժամանակ, հաշվի առնելով հանրային ծառայությունների մատուցման ոլորտում փոխկապակցվածությունը՝ Արդարադատության նախարարության կողմից Հայաստանի Հանրապետության ոստիկանությանը առաջարկվել է տարածքում տեղակայել նաև անձնագրային ծառայությունների ստորաբաժանում:
Աշխատանքային քննարկումների արդյունքում պարզվել է, որ անձնագրային ծառայությունների մատուցման համար անհրաժեշտ է տարածք, որտեղ կտեղադրվեն նաև համապատասխան տեխնիկական միջոցները՝ անձը հաստատող փաստաթղթերի տրամադրման դիմումները լիարժեք ընդունելու համար, առանձին սենյակներ ՝ ֆոտո ծառայությունների, ինչպես նաև փաստաթղթային արխիվի պահման համար:
2. Առաջարկվող կարգավորման բնույթը
Արդարադատության նախարարությունը առաջարկել է անձնագրային ծառայությունների ստորաբաժանումը տեղակայել Զաքիյան 3 հասցեում՝ Արդարադատության նախարարության հաշվեկշռում գտնվող վարչական տարածքում, որտեղ ներկայումս գործունեություն է իրականցնում Ամուսնության պալատը։ Նշված տարածքը գտնվում է Վազգեն Սարգսյան 3 հասցեում գտնվող սպասարկման կենտրոնից մոտ 200 մետր հեռավորության վրա և հարմար է սպասարկման կենտրոնի հաճախորդների համար:

3. Ակնկալվող արդյունքը
Նախագծի ընդունմամբ նշված տարածքը կհանձնվի Հայաստանի Հանրապետության ոստիկանությանը՝ քաղաքացիներին անձնագրային ծառայությունների մատուցման գործառույթի կազմակերպման նպատակով:
4. Նախագիծը մշակող մարմինը
Նախագիծը մշակվել է Հայաստանի Հանրապետության արդարադատության նախարարության կողմից:
